1765 Sauðlauksdalsannáll: Vetur bezti frá jólum um allt land nema í Þingeyjarsýslum, vorið bezta og árgæzka til lands og sævar. ... Skip fórst um kyndilmessu með 12 mönnum úr Viðey, ætlaði til verstöðu, annað með 8 mönnum norðanlands. ... Viku fyrir jólaföstu kom so mikið norðankafald með stormi, að bæði syðra og nyrðra fórst mjög fé og hestar, í Húnavantssýslu 1 hndr. hestar og mörg hundruð fjár.     

Húnvetnskur annáll: Var mjög skakviðri. ... Þá forgekk skip með sjö mönum frá Dalabæ í Fljótum á fimmtudaginn næstan eftir öskudaginn, þegar 17 vikur voru af vetri, fór í hákarlalegu og sáust ei síðan. Teinahringur forgekk um það skeið í Lambastaðaröst fyrir sunnan.  ... Stórfjúk kom fyrir jólaföstu. Drápust rúmt þrjátíu hestar á Skagaströnd og Vatnsnesi, hröpuðu fyrir kletta og svo í sjó út. ... Eftir veturnætur á þessu ári komu sjö menn á sexahring frá Grímsey. Drukknuðu allir, þá fram fóru aftur.

Höskuldsstaðaannáll: Vetrarveðuráttan ýmisleg með fjúkum, frostum, hlákum, útsynningum. 25. Januarii fórst skip frá Viðey farandi, teinæringur, með 12 mönnum, er ætluðu á Suðurnes. 20. Febr. fórst á Úlfsdölum hákarlaskip með sjö mönnum, voru allt giftir nema einn. Í miklum hlákustormi 1. Febr. brotnaði í spón nýtt skip á Vindhæli. Item varð skiptap frá Kumblavík norður með fjórum mönnum. Skip úr Grímsey fórst í útferð frá landi, sjö menn. Í nokkrum plássum varð fjártjón í snjóflóðum. Vorið stundum kalt. ... Mikið regn í fyrstu viku sumars. Sumarið í betra lagi til sjós og lands, þó kalt og vott í bland. ... Í vikunni fyrir aðventu gekk stórhríð í 12 dægur. Töpuðust þá sumstaðar hross.          

Íslands árbók: Var góður vetur í Suður- og Vesturlandi, en í meðallagi og harðari fyrir norðan. ... Grasvöxtur lítil norðan lands og alls staðar hinn bágasta veðurátt til nýtingar heyjanna. ... Strangur vetur til jóla og eitt minnilegt stórkafald féll upp á, sem var sérdeilis skaðlegt í Vesturlandi, so bæði fiskibátar, hross og sauðfé misstust þar við. Forgekk eitt Grímseyjarfar fyrir norðan með 7 mönnum og kaupstaðarvöru. Flakið eður brotið þar af hafði rekið á Ströndum.

